
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ՍԵՊՏԵՄԲԵՐԻ 8-Ի N 2326-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
Ընթացիկ իրավիճակը և իրավական ակտի ընդունման անհրաժեշտությունը
	«Հայաստանի Հանրապետության կառավարության 2005 թվականի սեպտեմբերի 8-ի               N 2326-Ն որոշման մեջ փոփոխություն կատարելու մասին» Կառավարության որոշման նախագծի ընդունումը պայմանավորված է Պետական պահպանության ծառայության առջև դրված խնդիրների արդյունավետ իրականացման անհրաժեշտությամբ: 
	Մասնավորապես, Պետական պահպանության ծառայությունն իրականացնում է պետական պահպանության օբյեկտների, ինչպես նաև նրանց մշտական և ժամանակավոր գտնվելու վայրերի` շենքերի, շինությունների, տրանսպորտային միջոցների անվտանգության ապահովումը:
	Կառավարության 2021 թվականի փետրվարի 25-ի N 263-Ն որոշմամբ Կառավարության 2010 թվականի սեպտեմբերի 9-ի N 1251-Ն որոշման մեջ մի շարք փոփոխություններ և լրացումներ են կատարվել, որոնցով նաև ուժը կորցրած է ճանաչվել որոշման N 12 հավելվածի 13-րդ կետը, համաձայն որի Հայաստանի Հանրապետության ոստիկանության պետը սահմանում էր որոշ պետական մարմինների տրանսպորտային միջոցների հաշվառման համարանիշերի նիշերը: Մինչև նշված դրույթն ուժը կորցրած ճանաչվելը, Հայաստանի Հանրապետության ոստիկանության պետի 2019 թվականի մայիսի 21-ի թիվ 9-Լ հրամանով Հայաստանի Հանրապետության ազգային անվտանգության ծառայության տրանսպորտային միջոցների համար սահմանվել էին 001UU01–999UU01 հաշվառման համարանիշերի լրացուցիչ նիշերը, ինչն իրավական հիմք էր հանդիսացել Պետական պահպանության ծառայության կողմից տարիներ շարունակ այդ տիրույթում փաստացի տնօրինվող համարանիշերի նիշերը օգտագործելու և նոր համարանիշեր հատկացնելու համար:
	Պետական պահպանության ծառայության կողմից պահպանական միջոցառումներ իրականացնելիս պետական պահպանության օբյեկտների ավտոտրանսպորտային միջոցների ուղեկցումը տարիներ շարունակ ապահովվում է Պետական պահպանության ծառայության ծառայողական ավտոմոբիլների վերոգրյալ համարանիշերի օգտագործմամբ, որոնք արդեն իսկ ճանաչելի են որպես ծառայության համարանիշեր, սակայն ներկայումս գործող կարգավորումների համաձայն Պետական պահպանության ծառայության ծառայողական ավտոմոբիլներին նախկինում հատկացված համարանիշերի ազատ նիշերը կարող են տրամադրվել ցանկացած իրավաբանական անձի, ինչն էականորեն բարդացնում է Պետական պահպանության ծառայության առջև դրված խնդիրների լուծման աշխատանքները:
	Կառավարության 2005 թվականի սեպտեմբերի 8-ի N 2326-Ն որոշման հավելվածի 2-րդ կետի 4-րդ պարբերության համաձայն` Հայաստանի Հանրապետության նախագահի, Հայաստանի Հանրապետության Ազգային ժողովի, Հայաստանի Հանրապետության վարչապետի աշխատակազմերի, ինչպես նաև Հայաստանի Հանրապետության կառավարության անդամների, պետական կառավարման համակարգի մարմինների, օրենքով ստեղծված պետական մարմինների ղեկավարների ու Հայաստանի Հանրապետության մարզպետների ծառայողական ավտոմոբիլների հաշվառման համարանիշների նիշերը սահմանում է Հայաստանի Հանրապետության վարչապետը: Ինչի հիման վրա Հայաստանի Հանրապետության վարչապետի 2010 թվականի սեպտեմբերի 11-ի N 731-Ն որոշմամբ, ի թիվս այլնի, սահմանվել են հիշյալ մարմինների ծառայողական ավտոմոբիլների հաշվառման համարանիշերի նիշերը:
	Առաջարկվող կարգավորման բնույթը
Նախագծով առաջարկվում է փոփոխություն կատարել Կառավարության 2005 թվականի սեպտեմբերի 8-ի N 2326-Ն որոշման մեջ, սահմանելով որ Պետական պահպանության ծառայության ծառայողական ավտոմոբիլների համարանիշների նիշերը սահմանվում են Հայաստանի Հանրապետության վարչապետի կողմից:
Նախագծի ընդունումից հետո պետական եկամուտներում և ծախսերում փոփոխություններ չեն առաջանա:
Նախագծի ընդունման արդյունքում անհրաժեշտություն կառաջանա համապատասխան փոփոխություն կատարել Հայաստանի Հանրապետության վարչապետի 2010 թվականի սեպտեմբերի 11-ի N 731-Ն որոշման մեջ, հաշվի առնելով որ 001UU01–999UU01 տիրույթում առկա որոշ համարանիշեր, արդեն իսկ հատկացվել են իրավաբանական անձանց, ուստի Պետական պահպանության ծառայության համար նախատեսվում է սահմանել 001ՍՍ01 և 100ՍՍ01-210ՍՍ01 նիշերը, քանի որ դրանք նախկինում տրամադրվել են ծառայությանը և ներկայումս գերակշիռ մեծամասնությամբ փաստացի օգտագործվում են Պետական պահպանության ծառայության կողմից:
Ակնկալվող արդյունքը
Նախագծի ընդունման արդյունքում իրավական հիմք կստեղծվի Հայաստանի Հանրապետության վարչապետի կողմից Պետական պահպանության ծառայության ծառայողական ավտոմոբիլների համարանիշների նիշերը սահմանելու համար, որի արդյունքում առավել արդյունավետ կիրականացվեն ծառայության առջև դրված խնդիրների լուծման աշխատանքները: 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը չի բխում ռազմավարական փաստաթղթերից:

Ազգային անվտանգության ծառայություն




	
	 
